
 KONTROL MOZIOA

ULIA MENDIA ETA KALEKO ZUHAIZTIA DIRELA ETA

Axier  Jaka  Goikoetxea  EH  BILDU  udal  taldeko  zinegotziak,  Udalbatzaren  Organo
Araudiko 98. artikulua oinarri, mozio hau aurkezten du, Udalbatzan azter dadin. Mozioa
2017ko apirilaren 10an Gune Publikoko Batzordean aztertutako “ zuhaiztien mozketa eta
birjartzeari” buruzko interpelazioaren eta  2017ko ekainaren 19an Lurralde Planifikazioko
Batzordean aztertutako “Uliako Plan Bereziaren inguruko informazio eta bilerari” buruzko
interpelazioen ondorioa da.

JUSTIFIKAZIOA

2010ean  Udalbatzan  onartutako  Donostiako  Hiri  Antolamendurako  Plan  Orokorrak
(HAPO) agintzen zuen Landa Parke (F.20) gisa definitutako “Uliako Parkea” barrutiaren
Plan Berezia 2012rako egitea, gutxi-gora.behera 3,45 Km karratuko azalera barnebiltzen
duena.  Zentzu  honetan,  aurreko  legegintzalditik,  Ingurumen  eta  Hirigintza
departamenduek, bai teknikoki bai politikoki, eskuz esku Plan Bereziaren idazketari ekin
zioten. 

Legegintzaldi honetan, udal taldeek batzordetan hamaika aldiz galdetu eta interpelatu dugu
Plan Berezi honen onarpenaren inguruan. Udal-gobernutik hasieratik erantzun zitzaigun
prestutasuna zuela Uliaren ordenazio eta babeserako dokumentu honen idazketa amaitzeko.

Horiek horrela, 2016ko uztaileko udalbatzarren, Ekologiako zinegotziak esan zuen Plan
Berezi  honen  onarpena  2016ko  iraila-urrirako  izango  zela.  Epe  hori  pasata,  2016ko
azaroko  batzordeetan  adierazi  zitzaigun  Donostialdeko  Lurralde  Zatitako  Planaren
onarpena dela  eta,  Uliako Plan Berezia  baldintzatuta  gelditzen zela  eta  agian  Pasaiako
Udalarekin bertako itsasadar edo bokaren ordenazioa adostu beharko zela, horrek eragin
zezakeen atzerapenarekin. Zentzu honetan, azaldu zen barne kontsulta juridiko bat abiatua
zuela Udal-gobernuak zalantza hori  argitzeko.  Urte  bereko abenduan adierazi  zitzaigun
kontsulta  juridikoa  Udalean  argitu  beharrean,  Eusko  Jaurlaritzari  aste  horretan  bertan
bideratuko zitzaiola, Plan Berezia praktikoki amaituta zegoela adieraziz eta erantzuna jaso
bezain laster informatuko zitzaigula. 

2017ko  urtarrileko  batzordeetan  galdera  eginda,  ordea,  erantzun  zitzaigun  Eusko
Jaurlaritzari  ez  zitzaiola  inolako  kontsultarik  luzatu  eta  Udalean  barne  desadostasunak
zeudela Plan hau onartzeko; argitu ez zaigun arren zein motatako desadostasunak ziren. 

Horiek horrela, Udal-gobernuak Udalbatzako taldeekin ez zuela garbi jokatu ikusita eta ez
zitzaigula  zintzotasunez  informatu  iritzita,  gardentasuna  eta  ingurumen-babesa  helburu,
2017ko urtarrilean ondokoa zioen kontrol mozioa onartu zen aho batez:

1. Donostiako  Udalbatzak  Udal  Gobernuari  eskatzen  dio  lehenbailehen  konpondu
ditzala barne desadostasunak Uliako Parkea barrutiaren Plan Bereziaren idazketa
amaitzeko;  Europarengandik  Kontserbazio  Bereziko  Eremu  izendatua  izan  den
hiriko  gune  berde  honek  dagokion  babesa  izan  dezan  eta  Donostiako  Hiri
Antolamendurako Plan Orokorrak agintzen duena bete dadin.  

2017ko apirileko udalbatzarrera berriro ere, Irabaziren eskutik oraingoan, Plan Bereziaren
onarpena  eskatu  zen  eta  bertan  erantzun  zen  Udal-gobernutik  soilik  xehetasun  txiki
batzuen faltan zela dokumentua. Zentzu horretan, 2017ko maiatzeko batzordeetan, Uliako
Plan  Bereziaren  izapidearen  egoeraren  inguruko  agerraldia  eskatu  genuen  eta,  besteak
beste, ondoko gaiei buruz galdetu genuen:

1-  Zein  izapide  egoeran  dagoen  oro  har  Uliako  Plan  Berezia  (dokumentuak,  
txostenak, epeak...)
2- Zein egoeratan dauden zehazki ondorengo dokumentuak:

B- Diagnostikoa
C- Ingurumen Ebaluazio Estrategikoa
E- Balorazio eta sostengarritasun Ekonomikoa
F- Ordenazioa Arauak
G- Eraikitako Ondarea

3- Pasaiako bokaren ordenazioa adostu den Pasaiako Udalarekin
4- Partaidetzaren trataera: Ingurumen eta Planeamenduko Kontseilu Sektorialak

Agerraldian,  erantzun  zitzaigun  Plan  Bereziaren  dokumentua  azkenik  bazegoela,  oso
konplikatua izan zela berau amaitzea eta berehala taldeoi informazio CD formatuan pasako
zitzaigula. Azkenik,  adierazi zitzaigun aste horretan bertan bilera bat eskatuko zitzaiola
Pasaiako  Udalari  Plan  Bereziaren  dokumentua  elkarbanatzeko  eta  adostasunera
ailegatzeko, eta bilera horretaz ere informatuko zitzaigula; behar bazen, aurrez aurre ere.

Ekainaren  19ko  batzordeen  aurretik,  Plan  Bereziaren  zenbait  fitxa  eta  plano  bidali
zitzaizkigun eta batzordean bertan erantzun zitzaigun Diagnostikoa eta Ordenazio Arauak
ia amaituta zeudela eta aste honetan bidaliko zitzaizkigula. Ez bata ez bestea, ordea, ez
zaigu helarazi. Horrez gain, Pasaiako Udalarekin ez zirela elkartu oraindik esan zitzaigun,
baina berehala bilera egitekotan zeudela eta, edozein kasutan, Pasaiaren aldetik ez zutela
elkarlana egiteko borondaterik aurreikusten. 

Gure  aldetik,  erantzun  genuen  aurkakotasun  juridikorik  egon  ezean,  ez  zezatela
Pasaiarekiko elkarlan falta erabili Plan Berezia atzeratzeko hamaikagarren aitzakia gisa.
Gainera,  gogorarazi  behar  dugu  2010eko  H.A.P.O.ak  Uliako  Plan  Berezia  natur-babes
helburuekin onartzera behartzen duela; Ulia 2013tik Kontserbazio Bereziko Eremua (ZEC)
izendatua izan dela Europar Batasunaren eta Eusko Jaurlaritzaren aldetik eta Udalbatzako

taldeok 2015eko azaroan, 2016ko uztailean,  2016ko azaroan eta  2017ko urtarrilean eta
apirilean  ere,  hainbat  kontrol  mozioren  bidez,  babes  eta  ordenazio  dokumentuaren
onarpena eskatu dugula.

Era berean,  uste  dugu Uliako Plan  Bereziarekin bi  urteotan  gertatutakoa Udal-gobernu
honek Donostiako balio naturalekiko duen trataeraren erakusle dela eta, zentzu horretan,
nahiz  eta  HAPOak  babestu,  bioaniztasun  eta  gune  naturalen  babesean  lehentasun  eta
irmotasun falta  dagoela,  beste  interes  batzuen alde.  Ulertuta  ere  lizitazioan atzerapena,
egoeraren adierazgarria da, adibidez, gaur gaurkoz Donostiako hamasei auzotako kaleetako
zuhaiztirako  406  txorko  hutsik  daudela  eta  oraindik  ere  ez  dela  zuhaitz  horien  ber-
landaketa egin.  

Horiek horrela, hauxe da behean sinatzen duen zinegotziak aurkeztutako

KONTROL MOZIOA:

1.-  Udalbatzak hertsatuki eskatzen dio Udal Gobernuari,  kontrakotasun juridikorik egon
ezean,  atzerapen  gehiagorik  gabe  onar  dezala  lehenbailehen  Uliako  Plan  Bereziaren
proiektua  eta  partaidetzaz  aurkez  dezala  dagozkion  kontseilu  sektorialetan,  herritarren
barreiatzerako gune natural honek dagokion babes eta ordenazioa izan dezan.  

2.-  Udalbatzak  hertsatuki  eskatzen  dio  Udal  Gobernuari, udalerriko  H.A.P.O.  eta
ingurumen-babes sailkapenen betekizunean, Donostiako gune, balio eta habitat naturalak,
erreka-errekasto eta  zuhaiztiak kontserbatu eta euren babes-mailak betearazi ditzala. 

3.-  Udalbatzak  hertsatuki  eskatzen  dio  Udal  Gobernuari  kaleko  txorkoetan  falta  diren
zuhaitz  guztiak  ber-landatu  ditzala  eta  ez  dezala  gaur  egun  hutsik  dauden  txorkoak
zementatzen jarraitu, ingurumenaz gain, herritarrek orain arte Donostiak izan duen kaleko
zuhaiztiaz gozatzen jarrai dezaten. 

Donostian, 2017ko ekainaren 23a

Axier Jaka Goikoetxea
EH Bildu udal taldeko zinegotzia

